
XXI əsr tarixə sivilizasiyanı keyfiyyətcə yeni bir mərhələyə yüksəldən qloballaşma yüzilliyi 
kimi daxil olmuşdur. Qlobal proseslər inkişaf səviyyələrində, din və mədəniyyətlərində, tarixi 
ənənələrində mövcud fərqlərə baxmarayaq, dünya ölkələrinin və xalqlarının bir-birindən 
qarşılıqlı asılılığını getdikcə artırır. Bu proseslər xalqların və bütövlükdə, sivilizasiyanın 
taleyini həlledici dərəcədə müəyyən edir. 

İctimai-siyasi, sosial-iqtisadi 
və mədəni-humanitar proseslərdə 
özünü göstərən dərin qloballaşma 
təmayülü iqtisadi sferada daha 
böyük sıçrayışla gedir və digər 
prosesləri də öz arxasınca aparır. 
Təsadüfi deyil ki, artıq siyasət 
getdikcə daha çox iqtisadiləşmişdir. 
İqtisadi qloballaşma isə iqtisadiy-
yatın yalnız beynəlmiləlləşməsi 
demək deyil, həm də bu prosesin 
yeni və yüksək mərhələsidir.

Keçid iqtisadiyyatı ölkələri də 
müstəqillik uğrunda mübarizəni 
məhz iki mühüm prosesin: iqtisadi 
transformasiya və qloballaşma 
proseslərinin təsiri altında aparır. 
İqtisadi transformasiya prosesləri 
artıq başa çatdığı halda, qlobal-
laşma onların iqtisadiyyatına və 
iqtisadi siyasətinə getdikcə daha 
çox təsir göstərir. Ona görə də 
ictimai inkişafın müasir təmayülləri 
sosial-iqtisadi inkişaf problemlərinə 
getdikcə daha çox qlobal yanaşma 
tələb edir. Hər hansı bir ölkədə 
gedən daxili proseslər özünün 
məzmunu və forması baxımından 
çoxsaylı səciyyəvi cəhətlərinə bax-
mayaraq, təcrid olunmuş şəkildə 
cərəyan etmir. 

Qloballaşmanın planetar 
mahiyyət kəsb etdiyi və dönməz 
xarakter aldığı bir dövrdə həmin 
proseslər cəmiyyətinin müasir 
tarixi inkişaf gedişinin aparıcı 
istiqamətini təşkil edir. Ona görə də 
həyat bütün kəskinliyi ilə tələb edir 
ki, ölkənin spesifik xüsusiyyətləri 
qloballaşmanın doğurduğu yeni 
şəraitlə sıx sürətdə əlaqələndirilsin. 
Müasir iqtisadi, sosial və siyasi 
problemlərə qlobal yanaşmanın 
üstünlüyü təkcə onda deyil ki, 
belə yanaşma yaranan bütün 
məsələlərə düzgün cavab verir, 
həm də ondadır ki, sualların özünü 
düzgün qoymağa imkan verir.

Beləliklə, hər hansı bir ölkədə 
müəyyən iqtisadi və sosial trans-
formasiyaların konkret bir ərazidə 
daxili sosial-iqtisadi qüvvələrin 
və proseslərin təsiri altında baş 
verdiyinə baxmayaraq, onları doğu-
ran səbəblərə, mahiyyət və inkişaf 

perspektivlərinə, milli və dünya 
problemlərinin çulğaşmasına yalnız 
həmin ölkənin daxili prizmasından 
yanaşılması kifayət deyil və yanlış 
nəticələrə gətirib çıxara bilər.

Qloballaşmanın və 
meqacəmiyyətin yaranma-
sı cəmiyyətin uzun tarixi dövr 
ərzində modernləşməsi pro-
sesinin məhsulu və məntiqi 
nəticəsidir. Qloballaşma, eyni 
zamanda, bəşəriyyətdə mövcud 
olan ən perspektivli modernləşmə 
təmayüllərini seçib təşviq edir. Keç-
miş ittifaq ölkələrində iqtisadiyyatın 
modernləşdirilməsi vəzifələrindən 
biri  sovet dövründə uzun müddət 
qapalı şəraitdə mövcud olmuş 
təsərrüfatın texnoloji və struktur 
cəhətdən yenidən qurulmasıdır. 

Bu proses isə iqtisadiyyatın 
o sahələrinin üstün inkişafını 
nəzərdə tutur ki, həmin sahələr öz 
məhsullarını daxili və xarici bazar-
larda müvəffəqiyyətlə sata bilirlər. 
Ölkənin seçdiyi yol beynəlxalq 
əmək bölgüsünün üstünlükləri ilə 
uzlaşdırılmadıqda isə həmin ölkədə 
istehsal özünün aşağı səmərəliyi 
və zəif inkişaf sürəti ilə xarakterizə 
edilir.

Ölkənin beynəlxalq əmək 
bölgüsündə iştirakı vəziyyətinin, 
adətən, ən gözəçarpan göstəricisi 
xarici ticarətdir. Azərbaycan kimi 
müstəqillik əldə etmiş ölkələrin xa-
rici ticarətinin səmərəliliyinin (onla-
rın ixrac etdikləri məhsulların isteh-
salı və satışı xərclərinin əldə edilən 
valyuta gəlirlərinə nisbəti) təhlili 
göstərir ki, həmin əməliyyatlar belə 
ölkələr üçün əhəmiyyətli dərəcədə 
sərfəlidir. Bu onunla əlaqədardır 
ki, onlar öz məhsullarını dünya 
bazarlarında beynəlmiləl dəyərlər 
əsasında formalaşan qiymətlərlə 
reallaşdırırlar.

Keçən əsrin son onilliyində 
SSRİ-nin dağılması ilə dün-
yanın yeni siyasi xəritəsində 
özünə layiqli yer tutmuş müstəqil 
Azərbaycan dünya birliyinin 
bərabərhüquqlu üzvü olmuşdur. 
Kəskin mübarizə şəraitində əldə 
edilmiş siyasi müstəqillik ölkənin 

sovet dövründə 70 il ərzində yığılıb 
qalmış ciddi siyasi, iqtisadi və 
sosial problemlərinin həlli yolun-
da geniş perspektivlər açmışdır. 
Sovet “dəmir pərdə”ləri ilə uzun 
illər boyu dünya birliyindən siyasi 
və iqtisadi cəhətdən təcrid olun-
muş Azərbaycanda açıq cəmiyyət 
yaradılması, dünya dövlətləri 
ilə bərabərhüquqlu hərtərəfli 
əlaqələrin inkişaf etdirilməsi 
ölkəmizdə mövcud olan sosial-iq-
tisadi problemlərin həlli yolunda, 
sözün əsl mənasında, açar rolunu 
oynayır. 

Üçrəngli dövlət bayrağımızda 
əksini tapmış müasirləşmə ideyası 
və istəyi, sadəcə rəmz kimi qalma-
yıb, həm də gələcəyə doğru böyük 
bir hərəkatın ifadəsi, Azərbaycan 
cəmiyyətinin mühüm fərqləndirici 
xüsusiyyətlərindən biridir. Bu 
hərəkat Azərbaycanın ictimai 
inkişafının bütün istiqamətlərində 
(siyasi, iqtisadi, mənəvi) aşkar 
şəkildə görünməkdədir.

Azərbaycan bir çox həyati 
əhəmiyyət kəsb edən siyasi və 
iqtisadi məsələlər baxımından 
dünyanın yaxın və uzaq, böyük 
və kiçik dövlətlərinin, beynəlxalq 
və regional təşkilatların diqqətini 
özünə cəlb edən təbii bir məkandır. 
İki qitənin qovşağında və mü-
hüm strateji əhəmiyyətli ərazidə 
yerləşən respublikamızda dünya-
nın nəhəng dövlətlərinin mənafeləri 
toqquşur, onlar arasında nüfuz 
dairəsi uğrunda dərin rəqabət 
mübarizəsi gedir. 

Belə bir şəraitdə siyasi 
istiqlaliyyət əldə edilməsi, inzi-
bati-amirlik sistemindən bazar 
iqtisadiyyatı sisteminə keçilməsi 
uzun müddət xarici aləmlə 
mövcud olmuş köhnə əlaqələr 
sisteminə yenidən baxılması və 
bərabərhüquqlu, qarşılıqlı fay-
dalı münasibətlərin yaradılması 
üçün mühüm zəmin təşkil etdi. 
Kommunist imperiyasının süqu-
tu böyük bir ərazidə geosiyasi 
vəziyyəti kökündən dəyişdirərək, 
Azərbaycanın beynəlxalq aləmdə 
müstəqil subyekt kimi yer tutma-

sı, qloballaşma şəraitində xarici 
əlaqələrinin səmərəliliyinin artı-
rılması və intensivləşdirilməsi, 
beynəlxalq əmək bölgüsünün 
üstünlüklərindən respublikanın 
mənafeyinə uyğun olaraq istifadə 
edilməsi üçün geniş perspektivlər 
açdı.

İqtisadi və ictimai həyatın 
beynəlmiləlləşməsi, Azərbaycanın 
ağır şərtlər altında gedən müasir 
dünya ilə inteqrasiyasının bütün 
istiqamətləri yeni imkanlar yarat-
maqla yanaşı, növbəti problemlər, 
bəzən də təhlükələr yaratmaq-
dadır. Bu imkanlardan səmərəli 
istifadə edilməsi, mövcud problem 
və təhlükələrin vaxtında aşkara 
çıxarılması bu gün Azərbaycan 
üçün həyati əhəmiyyət kəsb 

edən məsələlərdəndir. Bu zaman  
müstəqil modern dövlət aparatının 
yaradılması və təkmilləşdirilərək 
inkişaf etdirilməsi və onun bazası 
əsasında demokratik proseslərin 
və radikal bazar islahatlarının real-
laşdırılması kimi iki çətin problem 
həll edilir.

Lakin dünya dövlətlərinin 
minilliklərdə əks olunmuş tarixi 
təcrübəsi göstərir ki, hər bir xalqın 
gələcəyi əhəmiyyətli dərəcədə 
həmin xalqın malik olduğu im-
kanlar, zamanın tələblərini düz-
gün qiymətləndirməyi bacaran, 
uzaqgörən, müstəqil dövlətçilik 
konsepsiyasını formalaşdıra 
və reallaşdıra bilən xarizmatik 
liderlərinin adı ilə bağlıdır. Xüsusən 
indiki mürəkkəb bir dövrdə bəşər 
cəmiyyətində yaranmış yeni inkişaf 
meyillərini dərindən bilən, onları 
vaxtında nəzərə alan, qarşısına 
qoyduğu ideallara doğru xalqı 
arxasınca apara bilən liderləri olan 
ölkələr tarixin sınağından uğurla 
çıxmağı bacarırlar. Belə liderlər 
xalqların indiki və gələcək yaşayış 
fəlsəfəsini formalaşdırırlar.

Bəşəri inkişafın dönüş nöqtəsini 
təşkil edən müasir dövrdə tale 
Azərbaycan xalqına çağdaş və 
müstəqil dövlətçilik fəlsəfəsini milli 
irs və təfəkkür bazası əsasında 
formalaşdırmış və reallaşdırmış 
Heydər Əliyev dühasını və onun 
layiqli davamçısı olan qlobal 
düşüncəli, vətənsevər İlham Əliyev 
zəkasını bəxş etmişdir.

Mürəkkəb və çoxtərəfli sistemə 
malik olan beynəlxalq iqtisadi və 
maliyyə mühiti daim hərəkətdə, 
təkamüldə olan bir sistemdir. Bu 
dinamikliyin hərəkətverici qüvvəsini 
dünyada yeni istehlak sahələrinin 
açılması, istehsal sferasında 
yeni texnoloji əlaqələrin və onun 
beynəlxalq tənzimlənməsinin daim 
yenilənməsi, maliyyə innovasiyaları 
təşkil edir. Azərbaycan iqtisadiy-
yatının qlobal iqtisadi proseslərə 
intensiv inteqrasiya etdiyi, xarici 
maliyyə və ticarət əlaqələrinin libe-
rallaşdırıldığı və yenidən qurulduğu 
bir şəraitdə həyat elm və praktika 
qarşısında yeni-yeni vəzifələr 
qoyur.

Ümummilli lider Heydər Əliyev 
29 dekabr 2000-ci ildə yeni əsr 
və üçüncü minillik münasibətilə 
Azərbaycan xalqına müraciətində 
ölkə qarşısında duran strate-
ji xətti belə müəyyən etmişdir: 
“Bəşəriyyətin qədəm qoyduğu 
müasir inkişaf mərhələsində öz 
layiqli yerimizi tapmaq üçün gərək 
biz zamanın tələbləri ilə uyğun-
laşa bilək, qarşımızda duran bir 
çox ciddi problemləri həll etməyə 
qadir olaq, ümdə vəzifələrimizə 
uyğun müvafiq proqramları həyata 

keçirməyə nail ola bilək”. Ulu 
öndərin müdrikliyi, dünyada gedən 
mürəkkəb prosesləri dərindən 
bilmək, Azərbaycan xalqının 
mənafeyi üçün onlardan məharətlə 
istifadə etmək qabiliyyəti ölkəmizi 
tarixin ağır sınaqlarından uğurla 
çıxararaq müstəqil dövlətimizin XXI 
əsrdə dinamik inkişaf etməsi üçün 
möhkəm zəmin yaratmışdır.

 “Odlar yurdu” adlanan doğma 
yurdumuzun 2003-cü ildən son-
rakı inkişaf tarixi ümummilli lider 
Heydər Əliyevin ən layiqli varisi 
İlham Əliyevin adı ilə bağlıdır. 
Cənab  İlham Əliyev 2003-cü 
il oktyabrın 31-də keçirilmiş 
andiçmə mərasimində bildirmiş-
dir: “Azərbaycanı qüdrətli dövlətə 
çevirmək üçün, ən başlıcası, 

ölkədə Heydər Əliyevin siyasəti 
davam etdirilməlidir. Bu gün 
yüksək kürsüdən çıxış edərkən, 
Azərbaycan xalqına söz verirəm ki, 
bu siyasətə sadiq qalacağam, heç 
vaxt bu yoldan dönməyəcəyəm”.

Yeni tarixi şəraitdə Heydər 
Əliyev ideyalarının uğurla həyata 
keçirilməsində, ölkənin sürətli 
sosial-iqtisadi inkisafının təmin 
olunmasında, dünya standartla-
rına yaxınlaşdırılmasında İlham 
Əliyevin fenomenal şəxsiyyəti mü-
hüm rol oynayır. Ulu öndər Heydər 
Əliyev Azərbaycan xalqına 1 okt-
yabr 2003-cü il tarixli müraciətində 
onun şəxsi keyfiyyətləri haqqında 
belə demişdi: “O, yüksək intellekt-
li, praqmatik düşüncəli, müasir 
dünya siyasətini və iqtisadiyyatını 
gözəl bilən, enerjili və təşəbbüskar 
bir şəxsiyyətdir”. Ümummilli lider 
bütün digər məsələlərdə olduğu 
kimi, Azərbaycan xalqının gələcək 
taleyi ilə bağlı varislik məsələsində 
də böyük uzaqgörənlik göstərdi. 
Bu müdrikliyi Azərbaycanın yaxın 
dünəni və bugünü aydın şəkildə 
nümayiş etdirir. Dünyanın siyasət 
və dövlət xadimləri, görkəmli elm 
və incəsənət adamları, məşhur 
biznesmenlər öz çıxışlarında İlham 
Əliyev şəxsiyyətinin fenomenallığı-
nı xüsusi vurğulayırlar. “Microsoft” 
Şirkətinin Baş vitse -prezidenti 
Kreyd Mandin İlham Əliyev ilə 
görüşdən sonra belə demişdir: 
“Cənab İlham Əliyev qlobal ba-
xışlara malik liderdir. O, enerjinin 
inkişafina söykənən cəmiyyətdən 
biliyə arxalanan cəmiyyətə keçməyi 
fikirləşir”.

Prezident İlham Əliyev so-
vet təhsil sisteminin yüksək 
zirvələrində yetişmişdir. Sovet 
cəmiyyəti müasir ictimai-siyasi 
fikirlərin ölkəyə daxil olmasının 
qarşısını alan “dəmir pərdələrlə” 
əhatə olunduğu bir vaxtda onun 
ali təhsili və praktik fəaliyyətinin 
ilkin mərhələsi xariclə bilavasitə 
təmasda olan, müasir bilikləri sovet 
təbliğat maşınının “emalından” 
keçməmiş əldə edən elmi elitası-
nın əhatəsində keçmişdir. Onun 
üçün ən böyük dərs. Bilik mənbəyi 
isə Heydər Əliyev məktəbi olmuş-
dur. İlham Əliyev dərin dövlətçilik 
konsepsiyasını, təkmil idarəçilik 
bacarığını, müasir cəmiyyətin 
inkişaf meyillərini dərindən bilən 
liderlik keyfiyyətini məhz həmin 
məktəbdə mənimsəmişdir. Onun 
bu keyfiyyətləri  ARDNŞ-nın 
birinci vitse-prezidenti, Milli 
olimpiya komitəsinin preziden-
ti, YAP sədrinin birinci müavini, 
Milli Məclisin deputatı və ölkəmizin 
Avropa Şurası Parlament Assamb-
leyasinda təmsil edən nümayəndə 
heyətinin rəhbəri və həmin yüksək 

qurumun rəhbərliyində təmsil 
olunan qlobal ictimai-siyasi, iqtisadi 
mühitdə daha da təkmilləşmiş, 
onu müasir peşəkar siyasətçiyə 
çevirmişdir.

Tükənməz enerji və dərin 
biliklərə malik olan İlham Əliyev öz 
imkanlarını Azərbaycanın müa-
sir tarixində yeni dövrün əsasını 
qoymuş olan 15 oktyabr 2003-cü 
il Prezident seçkilərindən sonra 
Azərbaycan xalqının işıqlı gələcəyi 
naminə uğurla reallaşdırmağa 
başlamışdır. 17 noyabr 2003-cü 
ildə Nazirlər Kabinetinin ilk iclasın-
da o, proqram xarakterli bəyanatla 
çıxış etmişdi: “Azərbaycanda 
son illər ərzində aparılan iqtisa-
di siyasət çox uğurlu olubdur və 
Azərbaycanın gələcək inkişafı 
üçün də gözəl təməl yaradıbdır. 
Bizim hamımızın vəzifəsidir ki, bu 
siyasəti davam etdirək, əldə olunan 
bu uğurları artıraq və Azərbaycanın 
hərtərəfli inkişafı üçün böyük 
imkanlardan istifadə edərək, qo-
yulmuş bu gözəl təməlin üzərində 
müasir Azərbaycanı yaradaq. ”

“Əsl siyasət konkret, real iş 
görməkdən ibarətdir” prinsipini 
əsas götürən cənab İlham Əliyev 
başçılıq etdiyi dövlətin qarşı-
sında duran əsas problemləri, 
prioritet vəzifələri aydın təsəvvür 
edir: “Azərbaycanın qarşısın-
da çox üfüqlər açılır, çox gözəl 

perspektivlər var. Biz bilirik ki, 
haraya gedirik, məqsədimiz nədir. 
Məqsədimiz müasir güclü dövlət 
yaratmaqdır. İqtisadi cəhətdən 
güclü dövlət yaratmaq, sosial 
rifah cəmiyyəti qurmaqdır. Bizim 
qərarlarımız, bizim işlərimiz bütün 
bölgəyə öz təsirini göstərir. Biz də 
istəyirik ki, Azərbaycan daha da 
qüdrətli dövlətə çevrilsin. Bizim 
imkanlarımız daha da artsın, 
siyasi çəkimiz artsın, beynəlxalq 
müstəvidə istədiyimizə nail ola 
bilək, öz doğma torpaqlarımızı 
işğalçılardan azad edə bilək və 
Azərbaycan xalqının normal, 
yaxşı yaşamasını təmin edə bilək. 
Bunu etmək üçün Azərbaycan 
güclənməlidir. Bu proses artıq baş 
verir”. Bu vəzifələr silsiləsində onun 
önə çəkdiyi “İndi bizim məqsədimiz 
inkişaf etmiş ölkəyə çevrilməkdir” 
ideası, əslində, Azərbaycanın 
uzunmüddətli inkişaf strategiya-
sıdır və bütün dövlət-təşkilatçılıq 
tədbirləri həmin strategiyanın 
həyata keçirilməsinə yönəldilmişdir.

Prezident İlham Əliyevin başçı-
lığı ilə həyata keçirilən tarazlaşdı-
rıcı siyasət nəticəsində daim artan 
iqtisadi potensial Azərbaycana 
həm regional, həm də beynəlxalq 
aləmdə özünün milli maraqlarını, 
ümumxalq mənafeyini qoruma-
ğa imkan verir. Reallaşdırılan 
strateji kursa uyğun olaraq, yeni 
təcrübələrin, demokratik, texnoloji, 
elmi dəyərlərin Azərbaycana trans-
formasiyası üçün görülən tədbirlər 
novatorluğa, modernləşməyə geniş 
meydan açır.

Ölkə rəhbəri kimi İlham Əliyevin 
ardıcıl olaraq yeritdiyi qlobal və 
milli dəyərlərə əsaslanan strateji 
kurs, məqsədyönlü və çevik isla-
hatlar ölkənin qısa müddət ərzində 
keyfiyyətcə yeni və daha sürətli 
inkişaf mərhələsinə qədəm qoyma-
sına səbəb olmuşdur. Əsas məsələ 
odur ki, onun uzaqgörən, müdrik, 
qətiyyətli daxili və xarici siyasəti 
30 il işğal altında qalmış doğma 
Qarabağ torpaqlarının işğaldan 
azad olunması, Vətənimizin ərazi 
bütövlüyünün təmin olunması ilə 
nəticələndi.

Azərbaycan Prezidenti İlham 
Əliyev müasir dünyada cərəyan 
edən ziddiyyətli və mürəkkəb 
proseslər, ikili standartlar fo-
nunda ümumtürk birliyinin vahid 
ümumbəşəri məqsədlər naminə 
təmin edilməsinin vacibliyini daim 
önə çəkir. Dövlət başçısı son 5 ildə 
həmin birliyin möhkəmləndirilməsi 
xəttini xarici siyasətdə mü-
hüm istiqamətlərdən biri kimi 
müəyyənləşdirmiş, təkcə strateji 
müttəfiqimiz olan Türkiyə ilə deyil, 
Orta Asiyanın türkdilli dövlətləri 
ilə də münasibətləri gücləndirmək 
xəttinə üstünlük vermişdir. Bu 

sahədə yeritdiyi konstruktiv və tari-
xi əhəmiyyətli tədbirlər nəticəsində 
İlham Əliyev Türk dünyasının 
nüfuzlu liderlerindən birinə çevril-
mişdir.

Tam əminliklə qeyd etmək 
lazımdır ki, ölkəmizin iqtisa-
di müstəqilliyinin reallaşdırıl-
ması  Prezident İlham Əliyev 
siyasətinin tarixi nailiyyətidir. Onun 
fəaliyyətinin başlıca xəttini olduqca 
mürəkkəb olan qlobal dünyada 
ölkənin iqtisadi təhlükəsizliyinin, 
ərzaq və enerji təhlükəsizliyinin 
təmin olunması təşkil edir. Məhz 
bunun nəticəsidir ki, Azərbaycan 
Respublikası bütün dünyada 
və xüsusən regionda heç bir 
qüvvədən asılı olmayan müstəqil 
siyasət yeridir, heç bir xarici 
təsirlərə boyun əymir.

Bu illərdə Azərbaycan dövlət 
başçısı İlham Əliyevin rəhbərliyi 
altında, xüsusən, karbohidrogen 
ehtiyatlarının dünya bazarlarına 
çıxarılmasında, Bakı–Tbilisi–Qars 
dəmir yol xəttinin çəkilməsində, 
Naxçıvan–Qars dəmiryolunun 
inşasında, Zəngəzur dəhlizinin açıl-
masında tam müstəqil siyasi kurs 
yürüdərək heç bir kənar diktəyə im-
kan verməmişdir. O, ölkəmizin Av-
rasiya məkanının mərkəzi nəqliyyat 
dəhlizinə çevrilməsi, rabitə sistemi-
nin, informasiya texnologiyalarının 
sürətli inkişafı üçün də nəhəng işlər 
görür və görməkdədir.

Prezident İlham Əliyev Rusi-
yanın “Exo Moskva” radiosuna 
verdiyi müsahibədə demişdir: “Mən 
suveren bir dövlətin Prezidentiyəm. 
Mən heç vaxt heç kimdən xahiş 
etmirəm. Əgər hansısa bir vəziyyət 
yaranıbsa, deməli, ondan çıxmaq 
lazımdır. Biz özünü təmin edən 
ölkəyik. Biz heç kimdən asılı deyilik. 
Azərbaycanı məcbur etmək qeyri-
mümkündür. Azərbaycan elə dövlət 
deyil ki, onu məcbur edə biləsən”.

İlham Əliyevin prezidentlik 
fəaliyyətinin ali qayəsi informasiya 
cəmiyyətinin tələblərinə uyğun 
olaraq, “qara qızılın insan qızılına” 
çevrilməsini təmin etmək, ölkədə 
mövcud olan zəngin insan potensi-
alını inkişaf etdirməkdir. “Biz çalışı-
rıq səhiyyə, xüsusilə təhsillə bağlı 
məsələlərə böyük diqqət yetirək 
ki, bizim gənclərimiz bilikli olsun-
lar, həyatda öz yerini tuta bilsinlər, 
sağlam böyüsünlər və ölkənin 
inkişafında fəal iştirak etsinlər”. Bu 
məqsədin həyata keçirilməsi üçün 
elm və bütövlükdə sosial sahənin 
inkişafına, ölkəmizdə təhsil və 
səhiyyə ocaqlarının tikintisinə, onla-
rın maddi-texniki bazasının müasir 
tələblərə uyğun qurulmasına xüsusi 
diqqət yetirilir.

Ölkədə rəqabətqabiliyyətli 
iqtisadi sistemin formalaşdırıl-
ması və davamlı inkişafın təmin 
edilməsi baxımından müasir 
tələblərə cavab verən kadrlara 
tələbatın ödənilməsinə, Azərbaycan 
gənclərinin ümumbəşəri dəyərlər 
əsasında layiqli təhsil almaları 
üçün lazımi şəraitin yaradılmasına, 
istedadlı gənclərin dünyanın aparıcı 
ölkələrində təhsil almaq imkanla-
rının genişləndirilməsinə xüsusi 
diqqət yetirilir.

 Cənab İlham Əliyevin qlobal 
düşüncələri və milli dəyərləri əsas 
tutaraq nümayiş etdirdiyi yüksək 
vətənpərvərliyi, təşəbbüskarlığı, 
fenomenal intellekti, müasir Avropa 
və dünya siyasətinin qloballaşma 
prosesinin incəliklərinə dərindən 
bələd olması ölkə daxilində və 
xaricində ona böyük inam və 
etimadın güclənməsini təmin etdi. 
Möhtərəm Prtezidentin qeyd etdiyi 
kimi: “Azərbaycanın daxili və xarici 
siyasəti yalnız regional deyil, qlobal 
miqyasda situasiyaya əhəmiyyətli 
təsir göstərir və gələcəkdə də 
göstərəcəkdir”. Ötəngünlərdə 
60 illik yubileyini ümumxalq 
qədirbilənliyi və sonsuz ehtiramla 
qeyd etdiyimiz Prezident İlham 
Əliyevin müdrik və çevik rəhbərliyi 
altında Azərbaycan qlobal üfüqlərə 
doğru inamla irəliləyir.

 Dünyamalı VƏLİYEV,  
AMEA Şərqşünaslıq İnstitutu  
Şərq-Qərb şöbəsinin müdiri,  

iqtisad elmləri doktoru, 
professor

Milli maraqları qlobal 
çağırışlarla uzlaşdıran lider 

Görülən bütün işlər, bir daha demək istəyirəm ki, bir məqsədə 
yönəldilibdir – Azərbaycan bölgədə və dünyada öz mövqelərini 
möhkəmləndirsin, Azərbaycanda siyasi islahatlar daha da sürətlə 
getsin, Azərbaycanda bütün kriteriyalar istər siyasi həyatda, 
istərsə də iqtisadi, sosial həyatda bütün kriteriyalar dünyanın 
aparıcı ölkələrinin kriteriyalarına yaxınlaşsın. Bunu etmək üçün 
bizim həm niyyətimiz var, həm də proqramlarımız var.

İlham ƏLİYEV
Azərbaycan Respublikasının Prezidenti


